
На  литии  стихиры,  глас  1.
Не́бо и земля́ днесь проро́чески да возвеселя́тся,/ Ангели  и челове́цы духо́вно да торжеству́ют,/ я́ко Бог во пло́ти яви́ся/ су́щим во тьме и се́ни седя́щим, рожде́йся от Де́вы;/ верте́п и я́сли прия́ша Того́;/ па́стырие чу́до пропове́дуют;/ волсви́ от восто́к в Вифлее́м да́ры прино́сят./ Мы же хвалу́ недосто́йными устна́ми а́нгельски Тому́ принесе́м:/ сла́ва в Вы́шних Бо́гу, и на земли́ мир,/ прии́де бо Ча́яние язы́ков,ĥ прише́д, спасе́ нас  от  рабо́ты вра́жия.
Слава,  глас  5:
Волсви́, перси́дстии ца́рие,/ позна́вше я́ве на земли́ ро́ждшагося Царя́ Небе́снаго,/ от све́тлыя звезды́ води́ми,/ достиго́ша в  Вифлее́м, да́ры нося́ще избра́нныя,/ зла́то, и лива́н, и сми́рну,/ и, па́дше, поклони́шася:ĥ ви́деша бо  в  верте́пе  Младе́нца  лежа́ща  безле́тнаго.
И  ныне,  глас  6:  
Лику́ют Ангели  вси  на  Небеси́,/ и ра́дуются челове́цы днесь,/ игра́ет же вся тварь ро́ждшагося ра́ди в Вифлее́ме Спа́са Го́спода,/ я́ко вся́кая лесть и́дольская преста́,ĥ и ца́рствует Христо́с во ве́ки.
На  стиховне  стихиры,  глас  2:
Ве́лие и пресла́вное чу́до соверши́ся днесь:/ Де́ва ражда́ет, и утро́ба не истлева́ет,/ Сло́во воплоща́ется и Oтца́ не отлуча́ется,/ Ангели с па́стырьми сла́вят,/ и мы с ни́ми вопие́м: сла́ва в Вы́шних Бо́гу,ĥ  и  на  земли́  мир.
Глас  3: Из чре=ва пре=жде денни=цы роди=х Тя:/ кля=тся Госпо=дь и не раска=ется.
Днесь ражда́ет Де́ва Творца́ всех,/ Eде́м прино́сит верте́п,/ и звезда́ показу́ет Христа́ со́лнца су́щим во тьме;/ с да́ры волсви́ поклони́шася,/ ве́рою просвеща́еми,/ и па́стырие ви́деша чу́до,/ Ангелом воспева́ющим и глаго́лющим:ĥ сла́ва в Вы́шних Бо́гу.
Рече́  Госпо́дь Го́сподеви  моему́:/  седи́  одесну́ю  Мене́.
Го́споду Иису́су ро́ждшуся в Вифлее́ме Иуде́йстем,/ от восто́к прише́дше, волсви́/ поклони́шася Бо́гу вочелове́чшуся/ и,  сокро́вища своя́ усе́рдно отве́рзше, да́ры честны́я приноша́ху:/ искуше́но зла́то, я́ко Царю́ веко́в;/ и лива́н, я́ко Бо́гу всех;/ я́ко тридне́вному же мертвецу́, сми́рну Безсме́ртному./ Вси язы́цы, прииди́те, поклони́мся ро́ждшемусяĥ спасти́  ду́ши  на́ша.
На  стиховне  Слава,  глас  4:
Весели́ся, Иерусали́ме, / торжеству́йте, вси, лю́бящии Сио́на:/ днесь вре́менный разреши́ся соу́з осужде́ния Ада́мова./ Рай нам отве́рзеся./ Змий упраздни́ся,/ ю́же бо прельсти́ пе́рвее,/ ны́не узре́ Соде́телеву бы́вшу Ма́терь./ О, глубина́ бога́тства, и прему́дрости, и ра́зума Бо́жия!/ Яже исхода́таивши смерть всей пло́ти, грехо́вный сосу́д/ спасе́ния нача́ло бысть ми́ру всему́ Богоро́дицы ра́ди./ Младе́нец бо ражда́ется из Нея́, Всесоверше́нный Бог,/ и Рождество́м де́вство печа́тствует,/ плени́цы грехо́вныя разреша́яй пелена́ми,/ и младе́нства ра́ди Eвины врачу́ет я́же в печа́лех боле́зни;/ да ликовству́ет у́бо вся тварь и да игра́ет,ĥ обнови́ти бо ю прии́де Христо́с и  спасти́  ду́ши  на́ша.
И  ныне,  глас  тойже (4):
В верте́п всели́лся eси́, Христе́ Бо́же,/ я́сли Тя восприя́ша,/ па́стырие же и волсви́ поклони́шася/ Тогда́ у́бо проро́ческая испо́лнися про́поведь,/ и Ангельския си́лы дивля́хуся, вопию́ще и глаго́люще:ĥ сла́ва  схожде́нию  Твоему́,  Eди́не  Человеколю́бче.
Величание:
Велича́ем Тя,/ Живода́вче Христе́,/ нас ра́ди ны́не пло́тию ро́ждшагося/ от  Безневе́стныяĥ  и  Пречи́стыя  Де́вы  Мари́и.
Псалом  избранный
Воскли́кните  Го́сподеви  вся  земля́./  По́йте  же  и́мени  Его́.  Дади́те  сла́ву  хвале́  Его́/  Пове́дите  вся  чудеса́  Его́. /  Рцы́те  Бо́гу:  коль  стра́шна  дела́  Твоя́./ Да  возвеселя́тся  небеса́,  и  возра́дуется  земля́. /  Воспо́йте  Го́сподеви,  по́йте  и́мени  Его́./  Испове́дание  и  великоле́пие  де́ло  Его́./  Избавле́ние  посла́  лю́дем  Свои́м./  Свя́то  и  стра́шно  и́мя  Его́.
Прокимен,  глас  4:
Из  чре́ва  пре́жде  денни́цы  роди́х  Тя,/  кля́тся  Госпо́дь  и  не  раска́ется.

По  50-м  псалме:
Сла́ва:/ Вся́ческая днесь ра́дости исполня́ются,ĥ Христо́с роди́ся  от  Де́вы.
И ны́не:/ Вся́ческая днесь ра́дости исполня́ются,ĥ Христо́с  роди́ся  в  Вифлее́ме.
Таже:  Поми́луй  мя,  Бо́же:
И  стихира,  глас  6:
Сла́ва в Вы́шних Бо́гу, и на земли́ мир,/ днесь восприе́млет Вифлее́м седя́щаго при́сно со Отце́м,/ днесь Ангели Младе́нца, рожде́ннаго боголе́пно, славосло́вят:/ сла́ва в Вы́шних Бо́гу, и на земли́ мир,ĥ в  челове́цех  благоволе́ние.

Припевы на 9 песни:
Первого канона
1. Велича́й,  душе́  моя́,/  от  Де́вы  Бо́га,  пло́тию  ро́ждшагося.
2. Велича́й,  душе́  моя́,   в  верте́пе  ро́ждшагося  Царя́.
3. Велича́й,  душе́  моя́,/  от  волхво́в  Бо́га  покланя́емаго.
4. Велича́й,  душе́  моя́,/  от  звезды́  волхво́м  Возвеще́ннаго.
5. Велича́й, душе́ моя́,/ Чи́стую Де́ву и Еди́ну Богоро́дицу, ро́ждшую  Христа́  Царя́.
6. Волсви́  и  па́стырие  приидо́ша  поклони́тися  Христу́,/  ро́ждшемуся  в  Вифлее́ме  гра́де.
7. Днесь  Де́ва  ражда́ет  Влады́ку  /  внутрь  верте́па.
Второго канона
1. Днесь Влады́ка ражда́ется, я́ко Младе́нец,/  от  Ма́тере  Де́вы.
2. Днесь па́стырие ви́дят Спа́са, пелена́ми обви́та/ и лежа́ща во я́слех.
3. Днесь Влады́ка ру́бищем пелена́ется, неося́заный,/ я́ко Младе́нец.
4. Днесь вся́ка тварь весели́тся и ра́дуется,/ я́ко Христо́с роди́ся от  Де́вы  Отрокови́цы.
5. Небе́сныя си́лы ро́ждшагося Спа́са Го́спода и Влады́ку/ возвеща́ют ми́ру.
Вместо  Сла́вы:  6. Велича́й,  душе́  моя́,/ Триипоста́снаго и Неразде́льнаго  Божества́  держа́ву.
Вместо И ны́не: 7. Велича́й, душе́ моя́,/ Изба́вльшую нас от кля́твы.

На  хвалитех  стихиры,  глас  4:
На 4: Хвали=те Его= на си=лах Его,/ хвали=те Его= по мно=жеству вели=чествия Его=.
Весели́теся, пра́веднии,/ Небеса́, ра́дуйтеся, / взыгра́йте, го́ры, Христу́ ро́ждшуся;/ Де́ва седи́т, Херуви́мов подо́бящися,/ нося́щи в не́дрех Бо́га  Сло́ва воплоще́нна;/ па́стырие рожде́нному дивя́тся;/ волсви́ Влады́це да́ры прино́сят,/ Ангели, воспева́юще, глаго́лют:ĥ Непостижи́ме Го́споди, сла́ва  Тебе́.
Хвали=те Его= во гла=се тру=бнем:/ хвали=те Его= во псалти=ри и гу=слех.
Богоро́дице Де́во, ро́ждшая Спа́са,/ упраздни́ла eси́ пе́рвую кля́тву Eвину,/ я́ко Ма́ти была́ eси́ благоволе́ния Oтча,/ нося́щи в не́дрех Бо́жие Сло́во воплоще́нное./ Не терпи́т та́йна испыта́ния./ Ве́рою eди́ною Сию́ вси сла́вим,/ зову́ще с Тобо́ю и глаго́люще:ĥ Неизрече́нне  Го́споди,  сла́ва  Тебе́.
Хвали=те Его= в тимпа=не и ли=це,/ хвали=те Его= во стру=нах и орга=не.
Прииди́те, воспои́м Ма́терь Спа́сову,/ по Рождестве́ па́ки я́вльшуюся Де́ву:/ ра́дуйся, гра́де одушевле́нный Царя́ и Бо́га,/ в не́мже Христо́с пожи́в, спасе́ние соде́ла./ С Гаврии́лом воспое́м,/ с па́стырьми просла́вим, зову́ще:ĥ Богоро́дице, моли́ из Тебе́ Воплоще́ннаго спасти́ся нам.
Хвали=те Его= в кимва=лех доброгла=сных, хвали=те Его= в кимва=лех восклица=ния:/ вся=кое дыха=ние да хва=лит Го=спода.
Отец благоизво́ли, / Сло́во плоть бысть,/ и Де́ва роди́ Бо́га вочелове́чшася;/ звезда́ возвеща́ет, волсви́ покланя́ются,ĥ па́стырие чудя́тся, и  тварь  ра́дуется.
На  хвалитех  Слава,  глас  6:
Егда́ вре́мя éже на зе́млю прише́ствия Твоего́/ пе́рвое написа́ние вселе́нней бысть,/ тогда́ восхоте́л eси́ челове́ков написа́ти имена́,/ ве́рующих Рождеству́ Твоему́./ Сего́ ра́ди таково́е повеле́ние от ке́саря возгласи́ся,/ ве́чнаго бо Твоего́ Ца́рствия безнача́льное/ Рождество́м Твои́м обнови́ся./ Тем Тебе́ прино́сим и мы па́че име́ннаго данносло́вия/ правосла́внаго бога́тства Богосло́вия,ĥ я́ко Бо́гу и Спа́су душ на́ших.
И  ныне,  глас  2:
Днесь Христо́с в Вифлее́ме ражда́ется от Де́вы; днесь Безнача́льный начина́ется,/ и Сло́во воплоща́ется;/ си́лы Небе́сныя ра́дуются,/ и земля́ с челове́ки весели́тся;/ волсви́ Влады́це да́ры прино́сят,/ па́стырие Рожде́нному дивя́тся./ Мы же непреста́нно вопие́м:/ сла́ва в Вы́шних Бо́гу, и на земли́ мир,ĥ в челове́цех благоволе́ние.




